Aðalfundur SAF – árið 2007
Ræða formanns.

Samgönguráðherra, ágætu félagar og góðir gestir.

Ég vil byrja á því að bjóða alla félaga og gesti velkomna á aðalfund SAF árið 2007, sem haldinn er hér í höfuðstað Norðurlands – Akureyri.  Hér er alltaf gott að koma og gaman að vera og ég vona að við eigum eftir að eiga áhugaverðan og skemmtilegan dag saman.  Það hefur margt drifið á daga okkar undanfarið ár – margt hefur áunnist og við erum komin vel á veg með marga hluti.  Það er þó þannig, að verkefni okkar eru aldrei á enda runnin – það er nú það sem gerir starf okkar áhugavert og skemmtilegt.  Ferðamönnum sem heimsækja okkur heldur áfram að fjölga og tekjur af ferðaþjónustu hafa einnig vaxið hröðum skrefum.  Á árinu 2006 komu hingað til lands um 422 þúsund ferðamenn og fjölgaði þeim um heil 13%.  Vöxtur ferðaþjónustu hér á landi hefur verið hraðari en hjá flestum nágrannaþjóðum okkar.  Þetta eru að sjálfsögðu ánægjulegar fréttir og við getum verið nokkuð sátt við þessa þróun.  Árið 2006 er líklega eitt hagstæðasta ár fyrir ferðaþjónustufyrirtæki hér á landi í mörg ár.  Ég er alveg klár á því að við erum að hluta til að uppskera vegna þeirrar ákvörðunar sem tekin var í kjölfar atburðanna 2001, þegar stjórnvöld ákváðu í samráði við fyrirtæki í greininni, að auka mjög markaðsstarf og auglýsa land og þjóð á erlendum mörkuðum.  Þessi ákvörðun var gott dæmi um framsýni ráðamanna okkar – og við höfum séð góðan árangur af þessu starfi.  Það er hins vegar spurning hvort við höfum fylgt þessum árangri nægilega vel eftir og í því sambandi er mjög mikilvægt að við horfum til framtíðar.  Í kjölfar mikillar uppbyggingar og þenslu hér á landi hefur erlendum aðilum fjölgað mjög sem stunda vinnu hér á landi.  Það er talið að um 17.000 slíkir einstaklingar hafi verið hér við störf á síðasta ári.  Allir þessir aðilar eru taldir með í tölum um ferðamenn á Íslandi, þar sem við erum fyrst og fremst að telja þá sem koma til landsins og eru með erlend vegabréf.  Það er einnig ljóst, að mikil útrás íslenskra fyrirtækja hefur leitt af sér mikla fjölgun í komum erlendra aðila í viðskiptaerindum hingað til lands.  Allt eru þetta mjög velkomnir gestir hér hjá okkur og þeir eru allir mjög mikilvægir fyrir samfélagið í heild – hvort sem þeir eiga viðskipti við fyrirtækin okkar, eða eru að vinna störf sem annars tekst ekki að fylla.  Það er rétt að hafa í huga, að þessir starfsmenn eru þegar orðnir ein helsta uppistaðan í mörgum störfum í ferðaþjónustu hér á landi.  Við verðum að gæta þess, að láta ekki þessar tölur um fjölda ferðamanna villa okkur sýn.  Við viljum gjarnan halda áfram að fjölga ferðamönnum og við viljum líka tryggja að þessir gestir okkar nýti sér í auknum mæli þá þjónustu, sem ferðaþjónustufyrirtækin okkar eru að bjóða.  
Það er ljóst, að það sem við erum fyrst og fremst að fást við er að selja ímynd lands og þjóðar !  Það er því ekki úr vegi að velta því upp í dag hver þessi ágæta ímynd er – hvernig sjá aðrar þjóðir okkar og hvernig getum við nýtt okkur ímynd og uppbyggingu hennar til að efla áfram ferðaþjónustu.  Ímynd er líklega ein stærsta auðlind hverrar þjóðar, en hún er einnig líklega ein vanmetnasta auðlindin sem við eigum !  Það var mjög áhugavert að fylgjast með umræðu erlendis í kjölfar uppákoma sem tengdust Íslandi og oftast útrás íslenskra fyrirtækja.  Sem dæmi má nefna umfjöllun Den Danske Bank um íslenskt efnahagslíf og þann hálfgerða hamagang sem fylgdi í kjölfarið.  Umræðan varð um margt neikvæð og snerist ekki við fyrr en svokölluð Miskin skýrsla var gefin út af frumkvæði Viðskiptaráðs, þar sem ýmsum gagnrýnisröddum var svarað.  Í kjölfar þessarar umræðu var í auknum mæli farið að ræða um ímynd þjóðarinnar.  Ýmislegt bendir til, að ímynd landsins sé alls ekki slæm – reyndar er hún almennt frekar jákvæð.  Vandinn er hins vegar sá, að ímynd okkar er mjög lítil og viðkvæm og það þarf lítið til að sveifla henni fram og til baka.  Þetta ætti að kenna okkur, að það er mjög mikilvægt að fara varlega þegar ímynd landsins er til umfjöllunar og við verðum að standa saman í að byggja ímynd okkar upp – bæði fyrirtæki í ferðaþjónustu – en ekki síður öll önnur fyrirtæki og aðilar, sem byggja á að ímynd lands og þjóðar verði sem sterkust.  Við eigum að vinna með öllum þeim sem hafa það markmið að efla þessa ágætu ímynd okkar.  Sem betur fer virðist sem fleiri og fleiri átti sig á þessari staðreynd og er það vel.  Það verður áhugvert að sjá hvernig þessi mál þróast áfram á næstu misserum.    Samkeppni um viðskiptavini og þar með ferðamenn mun áfram vaxa – nýir markaðir og nýir valkostir eru einfaldlega daglegt brauð.  Það er gríðarlega mikilvægt að við höfum nýsköpun og fjölbreytni að leiðarljósi – þær vörur sem við seljum verða að vera samkeppnisfærar.  Breytingar í heiminum eru miklar og hraðar og við verðum að aðlaga okkur að þeim – eins hratt og mögulegt er.  Það eina sem við getum verið viss um í framtíðinni, er að við munum verða að eiga við breytingar.  Við munum ræða þessi mál nánar hér á fundinum á eftir, þar sem sérfræðingar okkar munu skiptast á skoðunum um hvernig við fetum leiðina frá vörum til viðskipta.
Við höfum á undanförnum árum rætt mikið um það hvernig markaðsstarfi ferðaþjónustu er best fyrir komið.  Þegar lögum um ferðaþjónustu var breytt fyrir stuttu, lögðum við hjá SAF til, að greint yrði alveg á milli markaðsmála og leyfismála ferðaþjónustunnar.  Niðurstaðan varð önnur og er eins og við þekkjum í dag.  Það er enn skoðun okkar, að það sé betra til framtíðar, að greina markaðsmálin frá öðru mikilvægu starfi og við eigum að stórauka samstarf við alla þá aðila aðra, sem nota ímynd þjóðarinnar til að selja vöru sína og þjónustu.  Það er alveg sama hvernig við snúum því – við erum mjög lítil þjóð, sem á erfitt með að koma upplýsingum um land og þjóð til skila á þau risastóru markaðssvæði sem við erum að vinna á.  Það má í raun segja, að Ísland sé nær eins og örmarkaður í þessu tilliti.  Við eigum að sameina krafta okkar eins og mögulegt er og vinna með öllum þeim sem hafa sömu eða svipuð markmið og við.  Það er komin nokkur reynsla á slíkt samstarf, þar sem Iceland Naturally er.  Ég held að flestir geti verið sammála um að slíkt samstarf er að skila öllum þeim sem þar koma að betri niðurstöðu.  Við verðum að passa okkur á því, að þegar við ræðum slík mál eigum við fyrst og fremst að horfa til framtíðar.  Við höfum verið að vinna vel á undanförnum árum og það sést á þeim árangri sem við höfum náð.  Það breytir ekki þeirri staðreynd, að við eigum alltaf að vera að leita leiða til að gera enn betur – og það er trú okkar að aukið samstarf muni gera okkur sterkari til framtíðar.  Það er einfaldlega þannig, að lausnir framtíðinnar liggja yfirleitt ekki í lausnum dagsins í dag – og þaðan af síður í lausnum gærdagsins.  Við erum í þeirri góður stöðu, að geta skoðað þessi mál í sterkri stöðu.  Fyrir fundinum í dag liggur ályktun samtakanna, þar sem við hvetjum til, að þessi mál verði endurskoðuð og unnið verði að því að auka mjög samstarf allra þeirra aðila, sem vinna að því að markaðssetja vöru eða þjónustu frá landinu okkar.  Framundan eru þingkosningar og við trúum því að þessi mál komi til umræðu eftir kosningar.  Það hefur verið áhugavert að fylgjast með því sem Geir Haarde forsætisráðherra sagði á Viðskiptaþingi, þar sem hann tilkynnti að sett verði á stofn svokölluð sérsveit til að fjalla um ímynd Íslands og hvernig verði best að byggja hana upp og vernda.  Það hefur einnig komið fram í máli fleiri ráðherra, að menn telja almennt rétt að skoða þessi mál vel í framtíðinni.   Það verður mjög áhugavert að fylgjast með niðurstöðu af þessari vinnu – en við leggjum til að fyrirtæki í ferðaþjónustu taki þessu opnum örmum og taki þátt í þessari vinnu.  Það er jú þannig, að ímynd landsins er okkar stærsta auðlind – og líklega okkar langstærsta og vinsælasta vara !    

Á fundinum verður fjallað nánar um ímynd landsins í áhugaverðum fyrirlestri Höllu Tómasdóttur sem við fáum að heyra hér á eftir, þar sem hún fræðir okkur betur um þá vinnu sem unnin hefur verið á þessu sviði að undanförnu.  Eins og ég sagði áðan virðist sem ímynd okkar sé fyrst og fremst lítil og viðkvæm.  Við verðum því að stíga varlega til jarðar þegar við ákveðum að gera eitthvað sem skaðað getur þessa ágætu ímynd okkar.  Þetta er nákvæmlega það sem við höfum varað við þegar umræðan um hvalveiðar íslendinga hafa komið upp.  Við höfum þar fyrst og fremst varað við því að ímynd landsins skaðist vegna þessa og að verið sé að fórna meiri hagsmunum fyrir minni.  Stjórnvöld tóku þá ákvörðun að hefja aftur hvalveiðar í atvinnuskyni á síðasta ári – við frekar lítinn fögnuð erlendis.  Það er ljóst að það er mjög lítill skilningur á þessum veiðum hjá flestum nágrannaþjóðum okkar og margar ríkisstjórnir hafa mótmælt þessum veiðum.  Fyrirtæki í ferðaþjónustu og ýmis útrásarfyrirtæki hafa fundið fyrir neikvæðri umræðu og hafa þessi fyrirtæki hvatt menn til að stíga varlega til jarðar.  Ekki hefur enn tekist að markaðssetja afurðir hvalveiða á erlendum mörkuðum – þannig að ekkert liggur fyrir um hvaða tekjumöguleikar eru af þessari starfsemi.  Ein grundvallarforsenda veiðanna er sjálfbærni – og hún fellur um sjálfa sig ef ekki tekst að finnar markað fyrir vöruna.  Til viðbótar þessu kemur hugsanlegur skaði á ímynd sem af þessu öllu getur hlotist.  Sem betur fer hefur ekki enn orðið vart við minnkandi eftirspurn eftir ferðum til Íslands.  Við eigum ekki að bíða eftir því að slíkt gerist – þá er einfaldlega of seint að grípa inní.  Það er of mikil áhætta að gera slíka markaðsrannsókn á því hvort unnt er að selja hvalkjöt á alþjóðamarkaði !  Fyrir fundinum liggur ályktun, þar sem hvatt er til þess að þessum hvalveiðum verði hætt þegar í stað 

Eitt af því sem Samtök ferðaþjónustunnar hafa bent á, er að verðlag hér á landi er mjög hátt og kemur það fram í öllum könnunum okkar að viðskiptavinir okkar kvarta sáran undan verðlagi, sérstaklega á mat og drykk.  Það var því mjög ánægjulegt þegar stjórnvöld tilkynntu um lækkun virðisaukaskatts á matvæli og einnig breytingar á vörugjöldum -  þar sem breytingar áttu að leiða til lækkunar á vörum og þjónustu hjá verslunum, hótelum og veitingarhúsum.  Þetta er mikið framfaraskref og það er mjög ánægjulegt að sjá að stjórnvöld hafa sömu sýn á þessi mál og SAF hefur verið að benda á undanfarin ár.  Í kjölfar þessara breytinga kom upp mikil umræða um hvort þessar lækkanir skiluðu sér almennt til neytenda og hallaði sérstaklega á veitingahús í þeirri umræðu.  Við teljum að hér hafi nokkuð ómaklega verið vegið að mörgum veitingahúsum og að umræðan hafi ekki verið nægilega upplýst.  Í fjölmiðlum birtust listar yfir veitingahús sem fullyrt var að ekki hefðu lækkað gjaldskrár í kjölfar breytinga, þó að í flestum tilfellum hafi slíkar breytingar verið gerðar.  Til eru dæmi um staði sem ekki breyttu gjaldskrám, en slíkt eru undantekningar.  Markmið rekstaraðila veitingarhúsa er að fá sem flesta gesti til sín og þessum breytingum hefur verið almennt fagnað.  Menn eru mjög vel upplýstir um að verðlag hefur haft neikvæð áhrif á eftirspurn.  Það verður hins vegar einnig að hafa í huga, að menn eru að glíma við verðbólgu, launaskrið og almennar verðhækkanir á sama tíma og þessar breytingar komu til framkvæmda.  Við eigum að horfa fram á veginn – hagsmunir veitingamanna eru klárir í þessu máli og við fögnum því mjög þessum breytingum.  Eini gallinn við þessar breytingar er í raun sá, að ekki voru gerðar sambærilegar breytingar á gjaldtöku vegna sölu áfengis og er það mjög miður.  Ef mismunandi reglur gilda um slíkt á milli vöruflokka, þá kallar það á aukið flækjustig og kostnað – auk þess sem slíkt eykur hættu á svartri atvinnustarfsemi.  Við viljum hvetja stjórnvöld til að halda áfram á sömu braut einföldunar skattkerfis og samræmingar, þannig að kostnaður verði minni og að það markmið verði skýrt að draga úr svartri atvinnustarfsemi.  

Í lok þings nú í vor, voru samþykkt tímamótarlög um einföldun starfsleyfa fyrirtækja í ferðaþjónustu.  Það er mér bæði ljúft og skylt að minnast sérstaklega á frábæra hjálp og framgöngu Sturla Böðvarssonar og starfsmanna hans í Samgönguráðuneytinu í þessu máli.  Þetta hefur verið baráttumál SAF lengi, enda voru margar reglur og reglugerðir orðnar úreltar og tilgangslausar í gamla kerfinu.  Fyrirtækin í ferðaþjónustu hafa almennt fagnað mjög þessum nýju lögum og við horfum fram á bjartari tíma í þessum málum, þar sem áður var mjög tímafrekt og kostnaðarsamt að vinna samkvæmt þeim reglum sem þá giltu.  

Eins og komið hefur fram í almennum umræðum að undanförnu, hefur áhersla á umhverfismál vaxið mjög og má reikna með að þetta verði eitt af stóru kosningamálunm í komandi kosningum.  Eins og oft vill verða, er þessi umræða mjög oft annað hvort í ökla eða eyra og það er oft erfitt að fylgjast með rökum báðum megin frá.  Fram eru að koma samtök og stjórnmálaflokkar sem vilja stöðva allar framkvæmdir og halda náttúru landsins sem mest ósnortinni – enda sé það ein mesta auðlind okkar.  Aðrir vilja halda áfram uppbyggingu – þó menn vilji fara mismunandi hratt í slík mál.  Það er alveg ljóst, að umhverfismál skipta ferðaþjónustu miklu máli.  Okkar fólk í Umhverfisnefnd hefur unnið mikla vinnu við að móta stefnu okkar í þessum málum og hefur meginforsenda okkar verið, að tekið verði tillit til sjónarmiða ferðaþjónustu þegar framtíðarskipan allra þessara mála verður rædd.  Við höfum náð mjög langt í þessu og má þar sérstaklega nefna þá vinnu sem nefndin, í góðri samvinnu við Afþreyingarnefnd hefur unnið í kringum virkjanir á Hellisheiði, þar sem menn eru að reyna að skapa forsendur þess, að sjónarmið ferðaþjónustu og virkjana fari áfram saman.  Unnið hefur verið að því að línur og vatnspípur verði að hluta lagðar í jörð til að minnka sjónmengun og breytingar hafa verið gerðar á öðrum sviðum til að reyna að tryggja, að svæðið nýtist áfram sem gott útivistarsvæði fyrir ferðaþjónustufyrirtæki þó að virkjanir rísi líka á svæðinu.  Stefna okkar hefur fyrst og fremst verið að reyna almennt að vinna með aðilum í þessum málum – við verðum að samræma sjónarmið framkvæmdaraðila og ferðaþjónustu til að tryggja gott samstarf – og samlíf í framtíðinni.  Við viljum að sjálfsögðu áfram tryggja aðgang að ósnortinni náttúru, þar sem hluti ferðamanna sem hingað sækir leitar í slíkt.  Náttúran er okkar auðlind og verðum að tryggja að svo verði áfram.  Við verðum hins vegar einnig að tryggja áfram gott aðgengi ferðamanna að helstu ferðamannastöðum, sem kallar á ákveðnar framkvæmdir og breytingar.  Það verður eflaust áfram mikið rætt um þessi mál á næstu misserum og við munum taka þátt í þeirri umræðu, því að meginmarkmið okkar er að rödd okkar og sjónarmið heyrist þegar þessi mál eru tekin fyrir.
Stefnumótun SAF hefur sem fyrr verið leiðarljós stjórnar í þeirri vinnu sem við vinnum.  Það er rétt að rifja stuttlega upp helstu málefni stefnumótunar okkar.  Við viljum að ferðaþjónustan verði áfram ein af meginstoðum íslensk efnahagslífs.  Við verðum að tryggja góða arðsemi fyrirtækja í ferðaþjónustu og að greinin verði talin áhugaverður fjárfestingarkostur hjá innlendum sem erlendum fjárfestum.  Það er áfram skoðun okkar, að til að ná þeim vexti í ferðaþjónustu, sem stefnt er að, sé nauðsynlegt að fá fjárfesta inn í greinina, til að tryggja uppbygginu á helstu grunnþáttum sem nauðsynlegir eru.  Það er líka mjög nauðsynlegt að fjárfestingar í markaðsmálum séum metnar að verðleikum – þar höfum við ekki haldið nægilega vel áfram uppbyggingu undangenginna ára.  Við höfum lagt mun meiri áherslu á menntamál undanfarið, þar sem eitt meginmál okkar er að auka fagmennsku og gæði í ferðaþjónustu hér á landi.  Þetta er mikið verk, en við höfum þegar hafist handa og ég tel að vil séum á réttri leið, þó að mikið verk sé enn óunnið.
Ágætu félagar . . . !

Ég hef hér aðeins stiklað á stóru í þeim málum sem við erum að glíma við.  Ég vil benda ykkur sérstaklega á glæsilega ársskýrslu sem liggur fyrir fundinum, þar sem farið er vel yfir þau mál sem við höfum verið að vinnan að á síðasta starfsári.  Eins og þið vitið er ein meginstoðin í vinnu okkar þær fagnefndir sem starfa innan samtakanna, þar sem okkar besta fagfólk kemur saman og fjallar um þau mál sem brenna á hverju sinni.  Starf þessara nefnda er gríðarlega mikilvægt fyrir okkur og ég vil sérstaklega þakka öllum þeim sem tóku þátt í starfi þeirra á síðasta starfsári.  Ég vil benda félagsmönnum á að kynna sér og nýta störf þessara nefnda – þær eru tengiliður á milli stjórnar SAF og fyrirtækjanna okkar í samtökunum.  

Það eru ekki allir dagar jafn skemmtilegir í starfi okkar, enda kemur margt uppá.  Óvæntasta uppákoma ársins var þegar Samkeppniseftirlit mætti einn daginn með húsleitarheimild, þar sem gögn voru tekin vegna gruns um meint brot okkar á lögum um samkeppnismál, sérstaklega vegna verðsamráðs.  Þetta kom að sjálfsögðu mjög á óvart, þar sem við erum almennt ekki að ræða verðlagningu á okkar fundum.  Ekki liggur fyrir nein niðurstaða í þessu máli og því er rétt að bíða með umræður þangað til það liggur betur fyrir hvað hér er um að ræða.  

Framtíðin er björt í ferðaþjónustu og tækifærin mikil ef við viljum nýta okkur þau og fjárfesta áfram í markaðsmálum greinarinnar.  Við megum aldrei gleyma því, að ferðamenn koma ekki hingað alfarið af sjálfsdáðum – við erum í gríðarlegri samkeppni við önnur lönd og aðrar vörur.  Þjóðir heims eru almennt að fjárfesta mikið og jafnvel meira í markaðsmálum og okkar svar verður að vera aukið samstarf og aukin áhersla á ímyndaruppbyggingu og upplýsingargjöf.   Nýsköpun er einnig lykilatriði og við munum skoða það frekar seinna í dag.  Við höfum fengið góða fyrirlesara til að ræða við okkur um ímynd og um vöruþróun í og það verður áhugavert að heyra hvað þau hafa að segja okkur um þessi mál.  
Ég ítreka vonir mínar um að þessi dagur verði okkur öllum mjög árangursríkur og ekki síður skemmtilegur.  Það hefur verið gaman að vinna að málum hjá SAF á undanförnum árum og ég vil nota þetta tækifæri til að þakka samstjórnamönnum mínum fyrir frábært samstarf á liðnu starfsári.  Ég vil líka fá að þakka frábærum starfsmönnum okkar, þeim Ernu, Þorleifi, Maríu og Mörtu fyrir frábært samstarf.  Þau vinna mjög óeigingjarnt starf í þágu okkar allra á hverjum degi.  Þorleifur hefur nú ákveðið að skipta um starfsvettvang og munum við því ekki njóta starfskrafta hans mikið lengur.  Við munum sakna hans, en við óskum honum að sjálfsögðu alls hins besta á nýjum stað og þökkum honum sérstaklega fyrir frábært starf í þágu SAF.
Ég vil að lokum gera það að tillögu minni að Bjarni Jónasson, formaður Vaxtarsamnings Eyjafjarðar verði skipuð fundarstjóri hjá okkur í dag og að Gylfi Ólafsson frá Vesturferðum verði skipaður fundarritari.  Ef ekki koma fram aðrar hugmyndir telst þetta samþykkt og bið ég þá hér með að taka til starfa.  Ég segi hér með níunda aðalfund Samtaka ferðaþjónustunnar settan.

